
					이 페이지는 교정 작업을 거쳤습니다
至也宮中之人見其德而服其教聚首而相喜攢手

而相賀贊美之言頌禱之辭洋洋乎溢乎閨闥之內

矣及嬪之逝也至于賤奚末隸痛哭呌號聲撼天地

皇皇然如赤子之失哺宮中為之廢食而不煙者數

日鳴呼既使人感服而愛戴之又使人哀慕而痛惜

之倘非嬪德化之浹洽人肌髓者安有是哉嬪之入

宮月計則且朞矣歲計則未及周者一月矣夫何十

三朔之間德教之被人若是之深所謂其生也貴其

死也哀者非歟鳴呼既賦以純粹之德又畁以懿美

之行而終焉嗇其壽不克闡其化何也天之不可諶


 
者有如是耶鳴呼天惟篤生元嬪婦于京室兼以氏

族德行又如是其燀爀兄則衛    社稷而贊外始嬪

又處宮掖而佐壺政竊自喜今以後予可以無憂而

享成又從而源大川豐則百有慶使我邦國有庶幾

之望    宗社賴無疆之福矣天胡忍予遽失碩人上

貽    慈聖之悲疚又使予悵悵然躊躇而無所依嗚

呼天既作之合而若將有意忽又斲喪之使國勢綴

旒者何也天之不可諶者有如是耶鳴呼嬪之懿德

美行可以傳于世而壽於後者不止一二予既不恐

文抑又嬪平日謙約之意不欲自夸而自矜既悼其

亾而不可傷其志略以見聞之所及者    慈聖之所

教者舉其概而書之右嗚呼悲夫是為狀以命夫詞

臣俾述幽宮之誌

